
E perchè ne-a çittæ, quando finia

A foîse, a quete e l’ordine ô regnasse,

E ne-a nêuva colonia l’armonia

Fra indigeni e foestê a se conservasse,

Uña votta ch’a foise stabilia;

So fræ ô lasciava, finch’ô ritornasse,

Pe so lêugotenente generale

A-o governo da nêuva capitale.

E perchè no tentasse quarche intrigo

L’ambizion, ch’a no vêu restâ inderrê,

L’amô proprio a-ô ben pubblico nemigo,

O l'azzunzeiva a-ô bravo Bertomê

Guttierro, ô pio Marcena e ô bon Rodrigo

Pe colleghi, ascistenti e conseggê;

Marcena poi con Boile (sottomisso

L’urtimo a-ô primmo) a-ô cûlto ô l’ëa prefisso.

E fra i selvaggi e i so consciderando,

Che poiva nasce un’occaxon de guæra,

De nave a Alonzo ô l’affidò ô comando

E a guidda a Ojeda de l’armâ de tæra,

E infin Roldan e Bovadilla e Ovando

Terno, che treî chêu pescimi ô rinsæra,

Arbitri ô i destinava a-i tribunali

Pe giudicâ i delitti e castigâli.

A primma vista questo ô pâ un caprizio

Anzi, a parlâ ciù giusto, ô pâ un errô,

Ch’ô fasse torto a-e mascime, a-ô giudizio,

E ä prudenza do gran Navigatô;

Ma questo, a ben riflette, ô l’è indizio,

Ch’ô portava a-i so socii un grand’amô,

De prevegnî çercando ne-a so assenza

I sûssûri, a discordia e a turbolenza.

